
Ukafanskoj bašči u bijeljinskom parku za jednim
hastalom sjede Mehmedalija Manović Kompir,
Muho Brko i Duško Talavan, a za drugim Zdravko

Rogonja, Mimija Đorđić, Afan Hajrić i Gradiša Ćurčić.
Za hastalom najbližim muzici sjede Mehaga Mulalić sa
ženom, Ahmet Ismić sa Sadikom, Huso Trbić sa ženom,
Rasim Brkić s Mubom, pa Baćan, a onda stiže autopre-
voznik Salih Pita s džakom na ramenu, što izazva znati-
želju i smijeh cijele bašče.
Pita, čim sjede, klepi rukama, dotrča konobar Haso Pače, te
Pita poruči piće i meze za svoj i još tri hastala, a muzici dade
znak da pjevaju njegove pjesme. Hazim Hanušić, harmonikaš,

Jovo Nikolić, violinista, i Ivica za klavirom znali su sve Pitine pje-
sme, a potrefilo se da ih znade i pjevačica Ružica iz Šapca.
Pače posluži četiri stola, muzika zasvira, a Salih Pita razveza
džak, pa iz džaka izvadi nešto novca i dade Pačetu da odnese
muzici. Svi prisutni u bašči ibretiše se Pitinom džaku punom
para.
Nakon što pjevačica otpjeva četiri Pitine pjesme, Hazim Hanu-
šić priđe mikrofonu i najavi: „A, sada za ljubitelje igre, po naru-
džbi Saliha Pite, sviramo tri kola zaredom. Molimo Meku i
Mejrušu da povedu kolo.“ Muzika zacvili, kolo zaigra, čak se i
Veljo Drvenica uhvati u kolo, ali odustade ili ga izguraše.
Puno je puta te noći Pita poručivao piće i meze, puno je puta dri-
ješio džak i iz njega vadio pare, te plaćao Pačetu i muzici. Oko
ponoći Kompir Manović ko biva htjede da ide kući, ali kad je
Muho Brko uzeo mikrofon i zapjevao pjesmu „Noć, tamna noć...“
Kompir pogleda u zvjezdano nebo i zavapi: „Jadna moja žena
Timka, šta li u ovo doba bez mene radi u kući?!“ A onda Kom-
pir pređe za Pitin hastal i reče mu: „Dabogda ti svake subote
dolazio s džakom para na ramenu.“
Mnogi su osvanuli u parku, a Pitu, koji je i bijeljinskim ulicama
nosio džak, kao pun para, muzika je otpratila do kuće. U nedje-
lju Bijeljina je brujala o Pitinom džaku para. Neko se smijao, a
neko zagonetno vrtio glavom. Tri dana nakon toga brico Junuz
Šabić dođe u radnju Ahmeta Ismića, pa će s vrata: „Otkud Piti
džak para?“ „Pare su bile samo na vrh džaka, a ispod para je

bio zgužvani papir. Sve ostalo je bila zezancija, moj dobri Ju-
nuzaga“, kaza Ahmet.
- Znam, Ahmete, ali ta vaša zeza je mene skupo koštala, jutros
sam dobio obavijest od Opštine da mi je porez dupliran za drugi
kvartal. Misli vlast da svaki privatnik ima džak para, veli Junuz.
- I Pita i ja dobili smo obavijest o povećanju poreza, Junuzaga.
Ali ćejf nije skup nikad, dođi i ti u park, ima muzika, pa kad
Hazim zasvira kolo, na curama prsa zadrhte...
- Neka Ahmete, tebi ni najveći porez nije veliki, kaza Junuz te
ode u Turkušinu pekaru da ovaj put kupi crnog, jeftinijeg hljeba
za kuću.

***
Džak je imenica mađarskog porijekla. To je vrsta dugačke torbe,
obično od kudelje, a služi za spremanje i prenošenje žita, bra-
šna, oraha i sl. Džak je, dakle, vreća.

Džak

